
ӘДІСКЕРЛІК, ҰСТАЗДЫҚ КЕЛБЕТІ

Орыстың атақты ғалымы М. Ломоносов «Ең үлкен универ-
ситет – адамдармен қарым-қатынас» деген екен. «Адам дегеніміз 
құпия. Оның сырын ашу үшін бар өміріңді сарп етсең де өкінбе», 
– депті Ф. Достоевский. Олай болса, айналаңдағы адамдармен 
жақсы сыйластықта болу, олар туралы жақсы сөз айту, ал ол бір 
салада жүрген қызметтес замандасың болса, еңбектерін бағамдау, 
әріптестік ниетпен пікір білдіру де парыз болмақ. 

Біз бұл мақаламызда осындай әдебиет атты айдынның қай-
нарынан қанып ішкен, өзінің ақыл-парасатымен, үздіксіз із-
де нісімен оқытушылық-ағартушылық міндетін абыроймен  
ат  қарып жүрген құрметті әріптесіміз Қалқабаева Сәлима Әбді-
ра манқызының ғалымдық, әдіскерлік және ұстаздық тұлғасы ту-
ралы сөз қозғамақшымыз. 

Сәлима Әбдіраманқызы 1985 жылы Е.Букетов атындағы 
ҚарМУ-ды бітіреді. Ғылымға деген құлшынысын 1994 жылы әл-
Фараби атындағы ҚазҰУ-дың аспирантурасын, 2005-2008 жылда-
ры докторантурасын бітіргендігінен көруге болады. Ең алды мен 
тынымсыз ізденістерінен туған ғалымдық қырына тоқталайық: 

1995 жылы қазақ әдебиеті мамандығы бойынша «Ә.Нұр-
шайықов шығармаларындағы адамгершілік ізденістер» тақы ры-
бында кандидаттық диссертациясын қорғайды. Өзінің де өн бой-
ынан адамгершілік қасиеті есіп тұратын жас ізденуші тақырып 
таңдауда адаспаған сияқты. Кейін бұл зерттеуі 2004 жылы шыққан 
«Әзілхан Нұршайықов прозасындағы адамгершілік ізденістер» 
монографиясына енеді.

Ғалым Сәлима Қалқабаеваның әдебиеттану саласындағы 
зерттеуін тоқтатпастан жалғастыра түскендігін, көркем шы ғар-
манының тың аспектілерін зерттеуді кеңейте түскендігін «Көр-
кем шығaрмa поэтикaсы» (2019) атты  монографиясынан көреміз. 

Автор бұл зерттеуінде поэтикалық тілдің жалпы дүниені образ 
арқылы суреттейтін, адам ой-санасына сурет салу арқылы әсер 
ететін, сезімдік-танымдық болмысты қамтитын айрықша күрделі 
құбылыс екендігін жан-жақты қарастырып, қазақ әде биетіндегі 
поэтикалық ізденістер мен көркемдік жүйені саралайды. Қазақ 
ғалымдарының әдебиет поэтикасы жөніндегі жаңаша пайым-
дауларын зерделейді. Поэтикалық мәтіннің не гізгі түсінігі бо-
лып эстетикалық жүйе ретіндегі сыртқы формасы – әлемді поэ-
тикалық тұрғыдан тану болса, образды ашу дағы ішкі формасы 
– эстетикалық табиғатын бағамдау болып табылатындығын көр-
сетеді. 

Автор монографиясының «Туындыгер және Даралық» атты 
бөлімінде Ә.Нұршaйықовтың өзіндік дара қолтаңбасын талдай-
ды. Өмiрдің aқиқaт тұстарын, гумaнизмдi насихаттайтын жазу-
шылар болады. Ә.Нұршaйықов сондай суреткер. Осыны жіті 
аңғарған ғалым суреткердің бүкіл қолтаңбасын ар ілімі болып 
саналатын әдебиеттегі aдaмгершілік мәселесімен ұштастырады. 
Әзiлхaн Нұршaйықовтың повестері лирикaлық сипатта деп та-
нып, тарата тәпсірлейді. 

Әзілхaн Нұршaйықов прозaсының поэтикaсын зерделеу-
ден бастаған ғалым, жазушының жaнрлық-стильдік дaрaлы-
ғын, ромaндарындaғы обрaздaр жүйесін, қaһaрмaндық мұрaтты, 
дәйек тілік пен деректілікті айқындайды. 

Батырлық пен aдaмгершiлiктiң ғaжaп үлгiсiне aйнaлған гу-
мaнист-жaзушы Ә.Нұршaйықовтың өзінің бойындaғы aдaл дық,  
кiшiпейiлдiк, мейiрiмдiлiк, әдептiлiк, отaншылдық, ерлiк, көп шiл-
дiк, достыққa, мaхaббaтқa тұрaқтылық қасиеттері кейiп керлерiнiң 
бойынан көрініс табатындығын еңбегіне арқау ете ді. «Жaзушы-
ның қaндaй шығaрмaсын aлсaңыз дa бaсты кейiп керлерiнiң жaн 
иiрiмiнен aңқып тұрғaн aдaлдықты, мөлдiреген рухaни тaзaлықты 
бiрден aңғaрaсың. Шығaрмaны оқып отырып, өзiң де сол aдaмдaрдaй 
пaрaсaт иесiне aйнaлғың келедi. Бүгiнгi зaмaндaстaрдың бойынaн 
сондaй aсыл қaсиеттердi iздей бaстaйсың», – деп автор суреткердің 
қaзiргi жaс ұрпaққa үлгi болaрлық aсыл қaсиеттерін жарқырата 
көрсетіп, оның шығaрмaлaрын бүгiнгi күннiң қaжеттiлiгiне aйнaл-
ғaн құнды дүниелер деп бағалайды. 

Сондай-ақ Ә.Нұршайықовтың эстетикaлық тaлғaмы мен 
пайым-парасатын айғақтайтын образдар галереясын (Бaуыр жaн  
Момышұлы, Мәлiк Ғaбдуллин, Хaмзa Ақжолов, Мaхмет Қaйыр-
бaев, Мәншүк Мәметовa) тудырудағы шеберлiгiн анықтайды. 
Жазушының осы тұлғалардың бейнесін майдан қыл суырғандай 
етіп шынайы суреттегенін баса көрсетеді. 

Соғыс көріп, қан майданнан оралған жазушының жібектей 
есілген жанынан туған шығармалары жастарды қaһaрмaндық 
рухтa тәрбиелеуге, игi мұрaттaрғa жетелеу ниетiнен туғaндығын 
айғақтайды. Ал мұның бүгiнгi күннiң тaрихын болaшaқ үшiн aй-
қындaп беруде маңызы әрине зор. Автордың мақсаты да осы еді.

Бүгінде қоғамдық ғылымдардың байланысын тілдік тұлға-
лар арқылы ұлт санасымен ұштастыра қарастыратын бағыт, 
әде би тілді дамытушы жеке тұлғаның ерекшелігін когнитивтік 
жә не мәдениеттану аясында зерттеу арқылы оның терең қыр ла-
рын ашуға өз септігін тигізуде. Осы орайда ғалым аталмыш мо-
нографиясының «Көркем туынды және шығармашылық тұлға» 
бөлімінде шығармашылық тұлғалардың ішкі әлеміне тереңдеп, 
көркем туындылары негізінде қарастырады. Автор: «Қaй кезде де 
әдебиеттiң негiзгi нысaны – aдaм, оның iшкi әлемi», – дей отырып, 
ұлттық әдебиеттің дамуына үлес қосқан тұлғалардың еңбекте-
рін талдап-таразылап, тұлғатану мәселесіне де қалам тартып, 
шы ғармашылық тұлға болмысының маңыздылығын көрсетуге 
күш салады. Бұған «Зейноллa Қaбдоловтың ғылыми-әдеби шы-
ғaрмaшылығы», «Қaдыр Мырзa Әли поэзиясындaғы ұлттық нa-
қыштaр», «Әуезовтің «Абaй жолы» ромaн-эпопеясындaғы шығaр-
мaшылық тұлғaлaр» атты және т.б. көлемді зерттеулері дәлел.

«Көркем шығaрмa поэтикaсы» монографиясының «Поэтика 
саласындағы зерттеулер» бөлімінде қазақ ғалымдарының әдебиет 
поэтикасы саласындағы жаңаша зерделеулері қарастырылады. 
Айталық, қaзaқ әдебиетінің тaрихын тереңнен тaртып, оны тa-
рихи шындық арқылы өре білген, ұлттық әдебиетіміз бен рухa-
ниятымыздың ірі тұлғaсы Тұрсынбек Кәкішұлы; поэтика  сала-
сында мықты әдістанымдық зерттеулер қалдырған Б. Май танов; 
қазақ әдебиетіндегі көркемдік дәстүр мен ұлттық  ерек шеліктерге 
өзіндік таным тұрғысынан қарай білген ғалым  Қ. Әб де зұлы; 

шығaрмaшылық тұлғa болмысын герменевтикa лық тaл дaулaр ар-
қылы шебер талдайтын проф. Ж. Дәдебаев; шетел қaзaқтaры әде-
биетін зерттеген З. Сейітжанұлы; сонау ХVIII ғaсырдан бастап 
қaзaқ әдебиетінің тaрихилығын зерттеген Ж. Ті ле пов; өнердің 
aсыл тегі әдебиетті қaстерлеп, әдеби шығaрмaны зерттеудің жaңa 
бaғыттaрынa бaтыл бaрып жүрген әдебиеттaнушы Р. Әбдіқұловa; 
мифология, әдебиет тaрихы және топономaстикa мәселелерін зерт-
теп жүрген фольклортaнушы А. Пaнгереев туралы зерттеулерінен 
ғалымның өзіндік терең пайымдауларын байқаймыз. К. Айдар-
бекованың «Әкеге құрмет», «Анаға тағзым» aтты кітабы туралы 
үзік ой білдіруі; жазушы-ғалым, болмысы дара Байтанаев туралы 
мөлдірете жазған эсселері өз алдына бір төбе.

Әдіскерлік және ұстаздық қыры. Біз Сәлима Әбдіраман-
қызымен әл-Фараби атындағы ҚазҰУ-дың Қазақ тілі кафедра-
сында 1998-2003 жылдары бірге қызмет еттік. Сол жылдары 
әріп тесіміздің өз ісіне өте мұқият қарайтындығын, тіл тағдыры-
на бей-жай қарамайтын ұлтжандылығын байқадық. Оның дәлелі 
ретінде рухани тамырын ана тілінің тереңінен тартқан ғалым ның 
мемлекеттік тілді оқытудың әдістемелік базасын қалыптасты-
руға да өзіндік үлес қосқандығын айтуға болады. Тіл үйретуде 
қа зақ тілі мамандарының қиналған тұстары да болды. Сабағын 
шығармашылық ізденіспен жүргізуге дағдыланған әрбір ма ман-
ның бұлай ізденуі де заңды еді. 

Бұл орайда әріптесіміз, тілді үйретудің тетігі мықты әдіс-
намалық негізде екендігін ескеріп, «Қазақ тілінде ресми-іс қа-
ғаздар үлгілерін оқыту» (1999), «Қазақша-жапонша тілдескіш» 
(2002), «Қазақ тілі сабақтары» оқу-әдістемелік құралы (2003) 
атты еңбектерін жазды. 

Қазақ тілін мамандыққа бағыттай отырып, үйретуде бұл ең-
бектердің оқу үдерісіне қажеттігі даусыз еді. Өйткені жаңа әдіс-
тәсілдермен оқыту талабына сай жазылған еңбектер ауадай қажет 
еді. 

Дамыған елдер жетістікке алдымен терең де бірегей білім 
беру жүйесінің арқасында қол жеткізетіндігі даусыз. Яғни 
ұлт тық білім беру жүйесін заманауи талаптармен толықты-
ру, жетілдіру ісіндегі бірегей өзгерістерді насихаттауда білім 

саласындағы мамандарға зор жауапкершілік жүктелері сөзсіз. 
Осы жауапкершілікті же те сезінген ғалым пәнді игертудің тетігі 
– әдіс-тәсілдерде екен дігін, соларды бүгінгі білім беру парадиг-
масына бейімдей оқы ту уақыт талабы болып отырғандығын жі-
ті бағамдап, теория мен тәжірибені ұштастыруды мықтап қолға 
 алады. Олай болса,  ғалымның қазақ әдебиетін зерттеу мен оқы-
тудағы ғылыми ұс танымдарына тоқталайық. 

Ғалым білім беруде құзыреттілікке және тәжірибеге бағ-
дар ланған іс-әрекет қана жаңа типтегі адам ресурстарын қа-
лып тастыруға мүмкіндік беретіндігін терең түсінеді. Ал құзі-
реттілік тәжірибемен келеді. Осыған орай өз саласы бойынша 
әдебиетті оқыту әдістемесінде де тың ізденістер жасайды. Мы-
салы, әдебиеттану пәндерін оқытуда білім алушыларға зерттеу 
әдістерін меңгертудің маңызы зор екендігін ескерген ғалымның 
өз тәжірибесінде қолданатын мынадай әдістерін атап көрсетейік: 

Әдебиеттану пәндерінде ғылыми-зерттеушілік ізденіске бейім -
дей оқыту. 

Бүгінгі таңда алдымыздағы әлеуметтік-рухани даму ғасы-
рына дайын болу үшін бәсекеге қабілетті тұлға дайындау бірінші 
кезекте тұрғандығы рас. Ол ұлағатты ұстаз ретінде бүгінгі оқы-
тушының дәріскер ғана емес, жасампаз зерттеуші, ізденімпаз 
үйлестіруші, рухани демеуші, шығармашылыққа бағыттаушы 
болуы тиіс екендігін ескертіп, ең алдымен білім алушылардың 
барлық ғылым саласына ортақ жалпы ғылыми әдіс түрлерінен, 
яғни салыстыру, талдау, жалпылау, синтез, индукция мен дедук-
ция, классификациялау мен жүйелеу, генетикалық әдіс сияқты 
түрлерінен хабардар болуы тиіс деп көрсетеді. 

Қазіргі әдебиеттану әдіснамасында көркем шығарманы 
иге рудің талдау, интерпретация, бағалау сынды үш түрі қол-
данылатындығын, т.б. талдау түрлерін тәптіштеп түсіндіреді. 
Ай талық, көркем әдебиетті зерттеуді бірнеше аспектіде қарас-
тыруда гнесологиялық тұрғыдан келу, әлеуметтік тұрғыдан қа-
растыру, эстетикалық тұрғыдан келу, поэтикалық тұрғыдан зерт-
теу, коммуникативтік тұрғыдан келу, тарихи-мәдени тұр ғыдан 
қарастыру, тарихи-салыстырмалы тұрғыдан зерттеу,  биография-
лық тұрғыдан қарастыру,  шығармашылық-генетикалық зерттеу, 

 тарихи-функциональды, рецептивті зерттеу, аксиологиялық тал-
дау түрлерін көрсетеді.

Соңғы онжылдықта әдеби шығарманы зерттеуде төмен де-
гідей зерттеу әдістерінің, құрылымдық талдау, мәтіндік талдау, 
семиотикалық талдау, стилистикалық талдау, көркемдік кон-
цептілерін, құндылықтары мен даралығын анықтау көрініс алу-
да екендігін бағамдайды. Жоғарыда көрсетілген ізденістерден 
басқа көркем шығарманы қандай да бір нақты ғылыммен бай-
ланыста қарау сияқты жеке ғылыми ізденістер де туындап 
отыр дей келе, лингвистикалық талдау, психологиялық әдіс, 
мифологиялық әдіс, этикалық және культурологиялық әдістерді 
саралайды. Заман талғамына сай туындап отыратын мұндай 
жаңа әдіс-тәсілдерді жас ізденушілерге меңгерту ғылыми ме то-
дологияны оқытуды тереңдетуді, әрі оқыту әдістерін жаңаша-
ландыруды, білім беру ісінде креативтілікті арттыруды қажет 
етеді деп түйіндейді. 

Сондай-ақ ең алдымен білім алушыларды зерттеушілік із-
деніске дағдыландыратын оқыту әдістерінің бірі – сын тұрғы-
сынан ойлау дағдысын қалыптастыруға күш салу керек дейді. 
Демек сын тұрғысынан ойлаудың қазіргі таңдағы талаптарға 
сай шығармашылық, ізденушілік сияқты қасиеттерді бойына да-
рытқан білімді жеке тұлғаны тәрбиелеудегі алатын орны ерекше 
деп көрсетеді. 

Әдеби шығарманы эмпирикалық деңгейде зерттеудің әдіс-
тері. Әдеби шығарма – күрделі әлем болғандықтан, оның та-
биғатын тануда тақырып пен идея, композициялық құрылым, 
мазмұн мен пішін бірлігі, образ бен образдылық, жинақтау мен 
даралау, тип пен характер, бейнелеудің құралдары, баяндау мен 
көркем тіл сияқты суреткер шеберлігін танытатын мәселелерді 
талдау да оңай шаруа емес. Бұл орайда ғалым әдеби шығарманы 
зерттеудің эмпирикалық деңгейінде ең жиі қолданылатын анализ 
бен синтез әдістеріне жете тоқталады. Әдеби шығарманы осын-
дай теориялық негіздерге сүйене отырып талдап оқу ізденуші-
нің шығармашылық ойлау қабілетін дамытып, сол оқыған ту-
ындысы негізінде ой-тұжырымдар, дұрыс пайымдаулар, тың 
қо рытындылар жасауға жетелейді деп тұжырымдайды. 

Әдебиетті оқыту арқылы кәсіби құзіреттілікті меңгерту. Автор 
филологиялық білімнің теориялық негіздерін интерпретация лай 
алатын терең кәсіби білімі бар маман құзіреттілік дағдылары на 
ие болуы тиіс дей келе, мұндай кәсіби құзыреттілікті таныта тын 
компоненттердің (ақпараттық, коммуникативтік (қатысым дық), 
әлеуметтік, функционалдық, когнитивті, жүйелі, мотивация лық, 
рефлексиялық, метақұзіреттілік, т.б.) әдебиетті оқыту арқы лы 
іске асатынын дәлелдейді. 

Әдебиеттің эстетикалық, танымдық, қоғамдық, тәрбиелік, 
пайымдық, дүниеге көзқарасты қалыптастырушылық сияқты 
қырларын меңгеру адресат санасында эстетикалық талғамды, 
сезімдік түйсіктерді дамытатыны даусыз. 

Демек, әдебиет пәнін оқыту үдерісінде жиі қолданылатын 
әдеби үдеріс, көркем шығарма, образ характері төңірегіндегі пікір 
сайыстар, сұхбаттасулар, ой бөлісулер сияқты қарым-қатынастық 
диалогтарды жүргізе білу коммуникативтік құзіреттілік дағды-
ларын қалыптастыратынын санамалап көрсетеді. Бұл реттегі 
әдебиетті зерттеу мен оқытудың заманауи әдіс-тәсілдерін ұсы-
нудағы бағыт-бағдары да ғалымның ізденімпаздығының айға ғы 
деуге болады. 

Ұлттық мәдени-рухани кодты тани, аша түсуде ақын-жа зу-
шылардың көркем шығармаларын зерттей оқытып, оны мең-
гертудің тиімді жолдарын, әдіс-тәсілдерін, білімділік, ізденушілік, 
тәрбиелік, дамытушылық мақсаттарын негізге алу заманауи та-
лапқа сай болмақтығын баса көрсетеді.

Мінекей, әдіскер ғалымның еңбектерінде берілген тұлға 
бойында ұлттық сананың негізін қалыптастыруда, оның интел-
лектуалдық қабілетін дамытуда, рухани дүниесін байытуда көр-
кем шығарманы зерттей оқытудың маңызы зор екендігіне тағы 
бір көз жеткізесіз. 

С.Ә.Қалқабаеваның шетелдік және республикалық басылым-
дардан жарық көрген ғылыми еңбектері, әдістемелік-оқу құралдары 
және ғылыми-танымдық мақалалары, эсселері, кәсіби-тәрбиелік 
құралдары оқу үдерісінде, мамандану пәндерінде қолданылып жүр. 

Қысқасы, ғалымның әдебиет саласындағы ғылыми жетіс-
тіктер мен жаңа бағыттарды, заманауи үрдістерді тез игере 



 алатын, инновациялық идеялармен қаруланған, өзіндік зерттеу 
жұмыстарын жүргізе алатын дағдыларға ие, жаһандық сын-те-
геуріндерге бейім маман дайындаудағы әдіскерлік, ұстаздық 
еңбегі зор деуге болады. 

Қорыта келгенде, Ұлы Абайдың «Ғылым – Алланың бір сипа-
ты, ол хакиқат, оған ғашықтық өзі де хақылық һәм адамдық дүр» 
дегеніндей, адамның ғылымды игеруінен асқан бақыт жоқ шығар 
деп ойлаймыз. Сол жолда ақырын жүріп, анық басып, асқаралы 
алпыс жасқа толып отырған мерейтой иесін шын жүрегімізбен 
құттықтаймыз. Білікті маман, ұлағатты ұстаз, қаламы қуатты 
ғалым атанған әріптесіміздің деніне саулық, отбасына амандық, 
шығармашылық еңбегіне табыс тілейміз. 

Ғалымның Қазақстанның құрметті педагогы, «Білім бе-
ру саласының үздігі», филология ғылымдарының кандидаты,  
қауымдастырылған профессор атағынан өзге де биіктерді ба-
ғындыра беруіне тілектеспіз. 

